
SIARAN MEDIA 
  

MPFN KE-51 LULUS RFN5 DAN DPN3, PERKUKUH HALA 

TUJU PEMBANGUNAN NEGARA 

 

PUTRAJAYA, 12 Oktober 2026 –  Perdana Menteri, YAB Dato’ Seri Anwar bin 

Ibrahim hari ini mempengerusikan Mesyuarat Majlis Perancang Fizikal Negara 

(MPFN) Ke-51 yang mempertimbangkan 10 kertas kerja merangkumi tujuh (7) kertas 

persetujuan dan tiga (3) kertas makluman. 

 
Mesyuarat meluluskan dua (2) dasar utama negara iaitu Rancangan Fizikal Negara 

Kelima (RFN5) dan Dasar Perbandaran Negara Ketiga (DPN3) sebagai hala tuju 

strategik pembangunan fizikal dan perbandaran negara yang lebih mampan, berdaya 

tahan dan responsif terhadap keperluan masa hadapan. 

 
RFN5 PACU PEMBANGUNAN FIZIKAL NEGARA SEHINGGA 2040 

 
RFN5 merupakan dokumen perancangan spatial tertinggi negara yang meliputi 

Semenanjung Malaysia, Sabah dan Labuan sehingga tahun 2040. 

 
RFN5 ini menggariskan lima (5) fokus strategik utama iaitu: 

i. Memperkasa ekonomi tempatan; 

ii. Menggalakkan pembangunan guna tanah mampan; 

iii. Memelihara sumber asli secara lestari; 

iv. Meningkatkan daya tahan terhadap perubahan iklim dan bencana; dan 

v. Mempertingkat kualiti hidup rakyat secara inklusif. 

 
Antara sasaran utama RFN5 ialah pelaksanaan bandar pintar di 115 Pihak Berkuasa 

Tempatan (PBT), pengekalan sekurang-kurangnya 50 peratus litupan kawasan hutan 

serta penyediaan 1.6 juta hektar tanah berpotensi bagi menyokong pertumbuhan 

ekonomi negara. 

 

 



2 

 

RFN5 turut mengambil kira perubahan struktur demografi negara dengan jumlah 

penduduk Malaysia diunjurkan mencecah 39.78 juta orang menjelang tahun 2040, 

bagi memastikan perancangan pembangunan kekal relevan dengan keperluan rakyat 

dan negara pada masa hadapan. 

 

DPN3 BENTUK BANDAR MAMPAN, BERDAYA SAING DAN BERDAYA TAHAN 
 

DPN3 pula menjadi dasar utama pembangunan bandar negara sehingga tahun 2035, 

meliputi 203 bandar di bawah 101 PBT di Semenanjung Malaysia dan Labuan. 

 
Dasar ini memberi tumpuan kepada lima (5) fokus utama, iaitu persekitaran bandar 

mampan, ekonomi berdaya saing, komuniti sejahtera, bandar berdaya tahan serta 

tadbir urus bandar yang efisien dan inovatif. 

 
Pelaksanaan DPN3 akan menjadi panduan penting dalam memastikan pertumbuhan 

bandar di Malaysia dirancang secara lebih tersusun, inklusif dan mampan, seiring 

perubahan demografi, ekonomi, teknologi serta cabaran perubahan iklim. 

 
PUTRAJAYA MENUJU BANDAR RAYA PINTAR DAN NEUTRAL KARBON 

 
Bagi memandu pembangunan pusat pentadbiran negara, MPFN turut 

mempertimbangkan Draf Rancangan Struktur Putrajaya 2050 (DRSP50) yang 

bertemakan “Putrajaya Visionari Bandar Raya Pintar”. 

 
DRSP50 menggariskan hala tuju pembangunan Putrajaya sehingga tahun 2050, 

termasuk sasaran 305,000 penduduk, penyediaan 83,438 unit rumah, pencapaian 

status neutral karbon serta pengurusan bandar berteraskan Kecerdasan Buatan (AI). 

 
PERLIS PROGRESIF PACU PEMBANGUNAN NEGERI SEHINGGA 2040 

 
Mesyuarat turut bersetuju dengan Rancangan Struktur Negeri (RSN) Perlis 2040 

yang disediakan selaras dengan Akta Perancangan Bandar dan Desa 1976 sebelum 

diwartakan. 

 
Berteraskan aspirasi “Perlis Progresif”, RSN Perlis 2040 menggariskan strategi 

pembangunan negeri sehingga tahun 2040 termasuk pembangunan Pelabuhan Darat 

Perlis, Chuping Valley Industrial Area (CVIA), Perlis Sentral, pengukuhan kawasan 

jelapang padi MADA serta usaha ke arah penarafan Perlis sebagai UNESCO Global 

Geopark. 

RISIKO LUBANG BENAM DIINTEGRASI DALAM KAWALAN PEMBANGUNAN 
 

Dalam memperkukuh aspek keselamatan dan kesiapsiagaan terhadap risiko bencana, 

MPFN turut memutuskan supaya pemetaan kawasan berisiko lubang benam 

diintegrasikan dalam proses kawalan pembangunan. 

 
Langkah ini termasuk pelaksanaan penilaian teknikal bagi pembangunan baharu serta 

pemeriksaan utiliti usang di kawasan berisiko sebelum sebarang kelulusan 

pembangunan diberikan oleh pihak berkuasa tempatan. 

 
Pendekatan ini penting bagi memastikan aspek keselamatan awam dan risiko geologi 

diberi perhatian sejak peringkat awal perancangan pembangunan. 

 
MEMPERKASA PENYEDIAAN DAN PEWARTAAN TANAH LAPANG AWAM 

 

MPFN turut menggesa kerajaan negeri memperkasa penyediaan tanah lapang awam 

yang berkualiti serta menyegerakan proses pewartaan bagi memastikan kawasan 

tersebut terus dipelihara untuk kegunaan awam. Usaha ini penting bagi menjamin 

akses rakyat kepada ruang rekreasi yang selamat, selesa dan mudah dikunjungi, 

sekali gus menggalakkan gaya hidup sihat, memperkukuh interaksi komuniti dan 

meningkatkan kualiti hidup rakyat. 

 
Secara keseluruhannya, keputusan MPFN Ke-51 memperkukuh komitmen Kerajaan 

untuk memastikan pembangunan fizikal dan perbandaran negara dilaksanakan secara 

terancang, mampan, inklusif, berdaya tahan serta responsif terhadap perubahan masa 

hadapan, selaras dengan aspirasi Malaysia MADANI. 

 

 

#MalaysiaMADANI 

#Kesejahteraan 

#StrongerTogether 

#DemiPertiwi 

#UnityInDiversity 

#RancakkanMADANI 

Kementerian Perumahan dan Kerajaan Tempatan (KPKT) terdiri daripada lapan Jabatan/agensi Kerajaan iaitu 1.Jabatan Bomba dan Penyelamat 
Malaysia, 2. Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal Negara, 5. PLANMalaysia, 6. 
Jabatan Lanskap Negara, 7. Tribunal Perumahan dan Pengurusan Strata dan 8.  Institut Latihan Perumahan dan Kerajaan Tempatan. Agensi lain 
di bawah KPKT ialah Solid Waste Corporation Malaysia (SWCorp), Urbanice Malaysia, Syarikat Perumahan Negara Berhad (SPNB) dan 
Perbadanan PR1MA Malaysia (PR1MA). 
 
Dikeluarkan Oleh :  Unit Komunikasi Korporat  

b.p. Ketua Setiausaha  
Kementerian Perumahan dan Kerajaan Tempatan  

Telefon :  03-8891 5555  l  Faks : 03-8891 5557  l  E-mel : media.ukk@kpkt.gov.my 

